
ავტ. ია აგულაშვილი
სტატიაში ექსპერტები და პოლიტოლოგები ხორავას საქმესთან დაკავშირებით შექმნილ საპარლამენტო კომისიაზე საუბრობენ. 
გია ხუხაშვილი აცხადებს, რომ საპარლამენტო კომისიის შექმნას არანაირი კავშირი არ ჰქონდა სამართლიანობის აღდგენასთან, და აღნიშნული წარმოადგენს „ნაცმოძრაობის“ ნამსხვრევების ხელში პოლიტიკურ ინსტრუმენტს, რათა ამ უკანასკნელებმა მიიღონ პოლიტიკური დივიდენდები - „ამ კომისიის შექმნას არც საზოგადოება და არც ზაზა სარალიძე არ ითხოვდა. მე ეჭვი მაქვს, რომ უმრავლესობის ახალგაზრდა ჯგუფი გარიგებული იყო გარკვეული მიზნებისთვის ამ ჯგუფთან. ახლა ცდილობენ გაემიჯნონ ამ ჯგუფს. ეს არის პოლიტიკური თამაში, წამოწყებული „ქართული ოცნების“ წინააღმდეგ, პოლიტიკური შანტაჟისთვის.“ 
პოლიტიკურ დივიდენდებზე საუბრობს რამაზ საყვარელიძეც. მისი თქმით, დაკითხვა ძირითადად მიჰყავთ „ევროპული საქართველოს“ წარმომადგენლებს - „რომ ჩაერთონ უმრავლესობის წევრებიც ამ დაკითხვებში, მაშინ მხარეების პოლიტიკური წონა უკვე გათანაბრებული იქნება. თუ დათანხმდი, რომ პოლიტიკური პროცესი იყოს, მაშინ ჩაერთე და შენც აიღე პოლიტიკური ქულები. ძალიან გაუგებარი სიტუაციაა!“ 
საგამოძიებო კომისიის შექნით კმაყოფილია სოსო ცისკარიშვილი. მისი თქმით, საბოლოოდ აღსრულდა კონსტიტუციური უფლება და პარლამენტში შედგა ასეთი სტრუქტურა - „შეიძლება იყოს გადაცდომები, მაგრამ იმ აზრის ავტორები, რომ კომისია პოლიტიკური ქულების დაგროვებით არის დაკავებული, არიან ისინი, რომლებიც შიშისგან კანკალებენ, რომ სავარძლები არ დაკარგონ.“

ავტ. გვანცა წულაია
ხორავას ქუჩაზე მომხდარი მკვლელობის საქმეზე შექმნილი საპარლამენტო საგამოძიებო კომისიის წევრ ოთარ კახიძის განცხადებით, მიიღეს ახალი ინფორმაცია, რომ ფარდულის დემონტაჟში ჩართული იყო პოლიცია. 
„ეს ფარდული პრივატიზებული და დაკანონებული არ იყო, ხოლო ფარდულის დემონტაჟზე მითითება, ერთ-ერთი მოწმის განმარტებით, პოლიციამ გასცა და კონკრეტული პირი იყო, ვინც პოლიციასა და მესაკუთრეებს შორის შუამავალი იყო. კომუნიკაცია რჩეულიშვილის ქუჩაზე მდებარე პოლიციის განყოფილებასთან მიმდინარეობდა.“ 
მცირე სტატიაში კახიძე კიდევ ერთ ახალ გარემოებაზე ამახვილებს ყურადღებას. მისი თქმით, ერთ-ერთი პირი საუბრობს მოზარდზე, რომელსაც თავში ჰქონდა დაზიანება და მას სისხლი სდიოდა. 
„ეს იყო აბსოლუტურად ბუნდოვანი, აქამდე უცნობი გარემოება. შესასწავლია, ეს მოზარდი ვინ იყო. არც დადუნაშვილსა და არც სარალიძეს თავში დაზიანება მიღებული არ ჰქონია და ეს დეტალია, რომელიც საქმეში არ იდო.“
კითხვაზე, შესაძლოა თუ არა, რომ ხორავას ქუჩაზე მე-4 პირიც ყოფილიყო დაჭრილი, კახიძე აცხადებს, რომ წინასწარ ამაზე საუბარი უჭირს, თუმცა ამაზე ერთ-ერთი თვითმხილველი ნამდვილად უთითებს და საგამოძიებო კომისიამ ეს უნდა გამოარკვიოს.

ავტ. ელზა პაპოშვილი
გამოცემის ინფორმაციით, 27 ივნისს, მას შემდეგ, რაც რუსეთის და აფხაზეთის დე ფაქტო ხელისუფლების წარმომადგენლებმა მოითხოვეს აღარ განხილულიყო გიგა ოთხოზორიას მკვლელობა და ქართული მხარის უარის შემდეგ, გალის შეხვედრა დატოვეს, ე.წ უშიშროების სამსახურის უფროსმა ვლადიმერ არლანმა „ეხო კავკაზას“ განუცხადა, რომ „ოთხოზორია-ტატუნაშვილის სიის“ შექმნის საკითხი ჯერ კიდევ ამ გაზაფხულს დაისვა და ქართული მხარე გააფრთხილეს, რომ მსგავსი დოკუმენტი უარყოფით შედეგებს გამოიწვევდა. ოკუპირებული გალიდან დაბრუნების შემდეგ, თბილისის დელეგაციის ხელმძღვანელმა, ირაკლი ანთაძემ განაცხადა, რომ საქართველოს მთავრობის მიერ ოთხოზორია-ტატუნაშვილის სიის მიღება რუსეთის და აფხაზეთის დე ფაქტო რეჟიმის წარმომადგენლების მიერ პოლიტიკურად მოტივირებული ქმედებებისთვის იქნა გამოყენებული.
ანალიტიკოსები „რეზონანსთან“ საუბარში ამბობენ, რომ დე ფაქტო ხელისუფლების მხრიდან მსგავსი ქმედება გასაკვირი არ არის, და ისინი ელოდნენ, რომ ოთხოზორია-ტატუნაშვილის სიას მათი მხრიდან ქმედითი ნაბიჯების გადადგმა მოჰყვებოდა. კორნელი კაკაჩია აცხადებს, რომ საქართველომ ეს საკითხი არ უნდა დაივიწყოს და დიპლომატიური არხებით, მოკავშირე ევროპულ ქვეყნებს ინფორმაცია უწყვეტ რეჟიმში უნდა მიაწოდოს.
საერთაშორისო არენის გამოყენების აუცილებლობაზე საუბრობს მამუკა არეშიძეც. მისი თქმით, ოთხოზორიას მკვლელის დასჯის სხვადასხვა მეთოდები არსებობს, რასაც ძალიან ბევრი ქვეყანა მიმართავს, თუკი ცივილიზებული და სამართლის ჩარჩოში ეს არ გამოდის. კონფლიქტოლოგი არ გამორიცხავს, რომ მსგავსი სია დე ფაქტო აფხაზეთის და ოსეთის ხელისუფლებებმაც შექმნან, სადაც საქართველოს მაღალი სამხედრო თანამდებობების პირები იქნებიან შეყვანილი.
„სიას რომ გადავხედე, აქ ის ადამიანები არიან, რომლებიც უფრო საომარი მოქმედებების დროს აქტიურობდნენ. ვინც ამ ომებში სხვადასხვა ფორმით მონაწილეობდა, ყველამ კარგად იცის, რომ არის იქ შემთხვევები, სადაც შეიძლება ქართულ მხარესაც მოედავო. ასევე ცალკე საკითხია, რატომ არ მოხვდნენ ამ სიაში რუსეთის ფედერაციის მოქალაქეები.“

[bookmark: _Toc518041497]ოლეგ პაპასკირი - ჟიული შარტავასა და 40-ზე მეტი ქართველის მკვლელი „შავ სიაში“ / „ოთხოზორია-ტატუნაშვილის სიის“ კიდევ ერთი ფიგურანტი, სავარაუდოდ, მკვდარია („რეზონანსი“)

ავტ. ეკატერინე ბასილაია
ოთხოზორია-ტატუნაშვილის 33-კაციან სიაში არიან ქართველების ერთ-ერთი ყველაზე მძიმე და სასტიკი ხოცვის ხელმძღვანელები - ოლეგ პაპასკირი და ოთარ ფალავანძია, რომლებმაც სოხუმის დაცემის დღეს დახვრიტეს ჟიული შარტავა, გურამ გაბისკირია, მინისტრთა საბჭოს 27 თანამშრომელი და დაცვის წევრები, ჯამში 40-ზე მეტი ქართველი.
აფხაზეთის ავტონომიური რესპუბლიკის უმაღლესი საბჭოს თავმჯდომარე გია გვაზავა თვლის, რომ არძინბას გარეშე და კრემლთან შეთანხმების გარეშე შარტავასა და სხვა თანამდებობის პირების დახვრეტას ვერავინ გაბედავდა და ეს უშუალოდ სწორედ არძინბას დავალება იყო, რომელიც ოლეგ პაპასკირმა შეასრულა (თუმცა არის სხვა ვერსიაც, რომლის თანახმადაც, ტყვეების დახვრეტას არძინბას დიდი აღშფოთება მოჰყვა). მისივე თქმით, პაპასკირი, ისევე როგორც სიის ზოგიერთი სხვა წევრი, ახლა გარდაცვლილია.

[bookmark: _Toc518041498]„ოთხოზორია-ტატუნაშვილის სიაზე ქილიკი არ შეიძლება“ - ამირან სალუქვაძე („რეზონანსი“)

ავტ. თამარ შუკვანი
სტატიაში კორნელი კაკაჩია და ამირან სალუქვაძე ოთხოზორია-ტატუნაშვილის სიასთან დაკავშირებით საუბრობენ. როგორც აღმოჩნდა, ხსენებულ სიაში შეყვანილი რამდენიმე ადამიანი უკვე გარდაცვლილია, შესაბამისად, კორნელი კაკაჩიას ეჭვი შეაქვს მის სანდოობასთან დაკავშირებით. 
ამირან სალუქვაძე კი აცხადებს, რომ შესაძლოა მომხდარიყო შეცდომა, მაგრამ, როგორც ასეთი, ქილიკი აღნიშნული საკითხის მიმართ მიუღებელია, და უფრო მეტი სიფრთხილე მართებს ყველას, განსაკუთრებით კი ოპოზიციურ პარტიებს - „ჩვენ თუ დავცინით ამ სიას, უფრო მეტად დასციენებს დასავლეთი და იგივე, საოკუპაციო რეჟიმი“ - ამბობს სალუქვაძე და დასძენს, რომ შეცდომებზე უნდა იქნეს მითითება მიცემული შესაბამისი ორგანოებისთვის და მოხდეს ინფორმაციის დაზუსტება.

[bookmark: _Toc518041499]ქალები და კაცები პენსიაში შეიძლება, 63 წლის ასაკში გავიდნენ („რეზონანსი“)

ავტ. ნათია ლომიძე
გამოცემის ცნობით, საპენსიო ასაკთან დაკავშირებით მთავრობა ცვლილებას გეგმავს. უკვე მიმდინარეობს საუბარი, რომ მამაკაცისა და ქალის საპენსიო ასაკი გათანაბრდეს. 
აკაკი ზოიძის განცხადებით, საპენსიო ასაკის გათანაბრებაზე დისკუსია ამჟამად არ მიმდინარეობს და აღნიშნული მომავლის საკითხია - „აუცილებელი არ არის, 65 წელი იყოს, შეიძლება, 63 წელზე გათანაბრდეს. ეს მსჯელობის თემაა, და ეს ჩემი პირადი აზრია, მსოფლიოში საპენსიო ასაკთან მიმართებით არსებული ტენდენციიდან გამომდინარე.“
რეფორმას ბოლომდე გამართლებულად არ მიიჩნევს აკადემიკოსი ავთო სილაგაძე. როგორც მან „რეზონანსთან“ საუბრისას აღნიშნა, მოსახლეობას პენსია საყოფაცხოვრებო პრობლემების მოსაგვარებლად სჭირდება, და, თუ ქალბატონებს პენსიის ზღვარს გადაუწევენ, მათი ეკონომიკური მდგომარეობა გართულდება.
სატატისტიკოსი სოსო არჩვაძე კი არ გამორიცხავს, რომ ახალი ინიციატივა ბიუჯეტში სახსრების დაზოგვის მიზნით იყოს დამუშავებული. აქვე საყურადღებოა გენდერული თანასწორობაც, რომელიც კაცისა და ქალის უფლებებს ერთ დონეზე განიხილავს.

[bookmark: _Toc518041500]სააკაშვილი ვალერი გელაშვილის ცემაში დამნაშავედ ცნეს („რეზონანსი)

ავტ. თამარ შუკვანი 
„რეზონანსთან“ საუბრისას ლია მუხაშავრია აცხადებს, რომ დაუსწრებლად გამოტანილი ვერდიქტის გასაჩივრება ამ ეტაპზე ვერ მოხდება, და სააკაშვილის დაკავების შედეგად განაჩენი ძალაში შევა.
„ეს განაჩენი დაუსწრებლად არის გამოტანილი და, როდესაც სააკაშვილი ჩამოვა, შევა ძალაში. ამ განაჩენის გასაჩივრება არ შეიძლება ამ ეტაპზე. მხოლოდ მას შემდეგ, რაც მას დააკავებენ, ის ძალაში შევა.“
რამაზ საყვარელიძემ განაცხადა, რომ სააკაშვილისთვის გამოტანილ განაჩენს პოლიტიკური დატვირთვა ენიჭება, რაც სინამდვილეში ასე არ არის, და ამ ვერდიქტს „სამართლიანობის აღდგენა“ უწოდა.
„სასურველია დამტკიცდეს, თუ რატომ წარიმართა ეს მოვლენები ასე, იმისთვის, რომ სააკაშვილის დამცველებთან მეტ-ნაკლებად არგუმენტირებული დიალოგი იყოს იმის თაობაზე, რატომ აქვს საქართველოს გამოცხადებული სამართლებრივი დევნა სააკაშვილის მიმართ. ძალიან ხშირად ამ დევნის საფუძველი იყო ის, რომ განწყობილება, რომელიც საზოგადოებაში არსებობდა, ამასთან არის შეკრული. ამიტომ თითოეული საქმის შეკვრა, თითოეული საქმის კარგად, კვალიფიციურად მომზადება მნიშვნელოვანია იმ ზოგადი პოლიტიკური კითხვისთვის, რომ ეს შურისძიება კი არ არის, არამედ სამართლიანობის აღდგენაა“ - განაცხადა რამაზ საყვარელიძემ.

[bookmark: _Toc518041501]ტენდერების დილემა დედაქალაქში („რეზონანსი“)

ავტ. მარი ჩიტაია
გამოცემის ცნობით, მერიის მიერ გამოცხადებული ტენდერი ბიზნესის მოთხოვნას ვერ მოერგო. ახალი ავტობუსების შესყიდვის კონკურსი მეორედაც ჩავარდა. ეკონომისტები ვარაუდობენ, რომ მერიისთვის ახალი კომპანიის შერჩევა არ იქნება რთული პროცესი და საბოლოოდ მოგვარდება, მაგრამ მიწისქვეშა პარკინგთან დაკავშირებით პრობლემა გარდაუვალია. ძნელად სავარაუდოა, რომ მომავალში ეს საკითხი ბიზნესთან პარტნიორობით გადაიჭრას.
გია ხუხაშვილის აზრით, ხშირად მერიის მიერ დასახული მასშტაბური მიზნები მათივე რეალურ შესაძლებლობებს არ შეესაბამება. მისი თქმით,  მერიის პირობები ბიზნესისთვის სარფიანი არ იყო, ხოლო ქველმოქმედებას კომპანიები შეკვეთით არ განახორციელებენ - „სწორედ ასეთ ფაქტთან გვაქვს საქმე მიწისქვეშა პარკინგთან დაკავშირებით. რაც შეეხება ავტობუსებთან დაკავშირებულ ტენდერს, ვფიქრობ, აქაც გარკვეული შეცდომა იყო დაშვებული. ალბათ, არ იყო საკმარისი გარანტიები, რომ ყველაფერი შესრულდებოდა. მერიას ვურჩევ, რომ პარტნიორს თუ ეძებს, უნდა ჰქონდეს ისეთი პირობები, რომლებიც ორივე მხარისთვის მისაღებია.“
სპეციალისტების ნაწილი ფიქრობს, რომ მიწისქვეშა პარკინგების თემით ბიზნესის დაინტერესება მერიას მომავალშიც გაუჭირდება. გიორგი კაპანაძე არ გამორიცხავს, რომ კალაძის უწყება ნაწილობრივი სუბსიდირების განხორციელებაზე დაფიქრდეს. რაც შეეხება ავტობუსებთან დაკავშირებულ ტენდერს, ანალიტიკოსის შეფასებით, შედარებით უკეთესი ვითარებაა, რადგან რამდენჯერმე განახლდა თბილისის ავტოპარკი ბოლო წლების განმავლობაში. 

[bookmark: _Toc518041502]მერია კოოპერატიული ბინათმშენებლობით დაზარალებულთა პრობლემას საბოლოოდ გადაჭრის („რეზონანსი“)

ავტ. მარი ჩიტაია
როგორც სსიპ ქონების მართვის სააგენტოში განმარტავენ, უკვე არსებობს კონცეფცია, რითაც  მერია დაზარალებულებს დაეხმარება. „რეზონანსთან“ საუბრისას ირაკლი თავართქილაძე ამბობს, რომ თბილისში სულ 3115 დაზარალებულია, რომლებიც მერიის გეგმით 3-4 წლის განმავლობაში უნდა დაკმაყოფილდნენ. მისივე განცხადებით, პირველ ეტაპზე დაკმაყოფილდებიან ის მოქალაქეები, ვისაც დაბალი სოციალური ქულები მიენიჭებათ. რაც შეეხება ინვესტორების შერჩევას, თავართქილაძის თქმით, შეირჩევა ფინანსურად მყარი კომპანია, რომელსაც სახელმწიფო მიწის ნაკვეთებს სიმბოლურ ფასად, ერთ ლარად გადასცემს. 

[bookmark: _Toc518041503]საქართველომ სირიის თვითმფრინავებს საჰაერო სივრცე დაუხურა - რუსი კონტრაქტორების გადაყვანას ნახევარი საათით მეტი დრო დასჭირდება („რეზონანსი“)

ავტ. ტატა შოშიაშვილი
საქართველომ სირიის ორი ავიაკომპანიის თვითმფრინავი ქვეყანის საჰაერო სივრცეში არ შემოუშვა. ივნისიდან სირიის თვითმფრინავები სირიასა და რუსეთს შორის რეისების შესასრულებლად აზერბაიჯანის გავლით იფრენენ, რაც მათ ფრენას დაახლოებით ნახევარი საათით ახანგრძლივებს.
საქართველომ საჰაერო სივრცე დაუხურა სირიის Syrian Air-სა და Cham Wings-ის ავიაკომპანიებს. Reuters-ის ცნობით, ამის მიზეზი დამასკოს მიერ საქართველოს სეპარატისტული რეგიონების აღიარება გახდა.

[bookmark: _Toc518041504]ირაკლი მენაღარიშვილი ტრამპი-პუტინის შეხვედრისგან გარღვევას არ ელის („რეზონანსი“)

ავტ. ია აგულაშვილი
გამოცემასთან საუბრისას ირაკლი მენაღარიშვილი ტრამპი-პუტინის შეხვედრას მნიშვნელოვანს უწოდებს, თუმცა იქვე დასძენს, რომ რაიმე მნიშვნელოვან გარღვევას არ ელის. ყოფილი საგარეო საქმეთა მინისტრი ბრიუსელში დაგეგმილ სამიტზეც ამახვილებს ყურადღებას. მისი თქმით, ნაკლებ სავარაუდოა, რომ რაიმე მნიშვნელოვანი გადაწყვეტილება იქნას მიღებული ნატო-რუსეთის სამომავალო ურთიერთობებთან დაკავშირებით.

[bookmark: _Toc518041505]„ახალი თაობა“ 

[bookmark: _Toc518041506]დავით ლორთქიფანიძე: „მამუკა ბახტაძემ უნდა განმარტოს, როგორ გადაურიცხა ნაცმოძრაობას 20.000 ლარი“ 

ავტ. გულიკო ბალაძე
დავით ლორთქიფანიძის აზრით, მოულოდნელი სვლა იქნებოდა მიმდინარე სამთავრობო ცვლილებების განხორციელება გიორგი კვირიკაშვილის მხრიდან, რადგან ის პრემიერ-მინისტრის პოსტზე ორი წლის განმავლობაში იმყოფებოდა და რასაც ხელმძღვანელობდა მისთვის მისაღები იყო, განსხვავებით ახალი კადრისგან, რომელმაც მოსახლეობას მცირე მთავრობის კონცეფცია შესთავაზა. 
ჟურნალისტის შეკითხვაზე, რატომ არ შესთავაზა პარტიის თავმჯდომარედ დაბრუნებულმა ბიძინა ივანიშვილმა აღნიშნული ცვლილებები გიორგი კვირიკაშვილს, რესპოდენტი აცხადებს - „რევოლუციური ცვლილებები მოხდა მას შემდეგ, რაც ბიძინა ივანიშვილი დაბრუნდა. იმასაც ნუ გამოვრიცხავთ, რომ ეს არის ბატონი ბიძინას შეთავაზება ახალი პრემიერისთვის, რომელმაც მისი შეთავაზებები გაიზიარა. შეიძლება 50/50-ზე იყოს, ან კვირიკაშვილმა არ გაითვალისწინა ივანიშვილის შეთავაზება, ან ახალმა პრემიერმა გაითვალისწინა.“ 
ყოფილი დეპუტატი გამოცემასთან საუბრისას აფასებს კვირიკაშვილის იმ განცხადებას, რომლის მიხედვითაც მას და ბიძინა ივანიშვილს განსხვავებული შეხედულებები ჰქონდათ და აცხადებს, რომ, თუ კვირიკაშვილი პოლიტიკაში დარჩენას და საქმიანობის გაგრძელებას აპირებს, დროთა განმავლობაში მას მოუწევს პასუხის გაცემა კითხვაზე, თუ რაში არ ეთანხმებოდა ივანიშვილს - „თუ კვირიკაშვილი არ აპირებს, დარჩეს პოლიტიკაში, მაშინ ეს კითხვა დარჩება ღიად, თუ ბიძინა ივანიშვილი არ მოინდომებს ამ კითხვაზე პასუხის გაცემას“ - ამბობს დავით ლორთქიფანიძე და დასძენს, რომ კვირიკაშვილს პოლიტიკურ სივრცეში დარჩენის კომპეტენცია აქვს. 
რაც შეეხება ვადამდელ საპარლამენტო არჩევნებს, „ქართული ოცნების“ წევრი დღევანდელ რეალობაში ამის საჭიროებას ვერ ხედავს, თუმცა იქვე დასძენს, რომ ხელისუფლებას აქვს რეალური შანსი გაიმეოროს ის შედეგი, რომელიც მას 2016 წლის საპარლამენტო არჩევნებში ჰქონდა. ამდენად ლორთქიფანიძის თქმით, რიგგარეშე არჩევნები „ქართული ოცნებისთვის“ ტრაგედია არ იქნება. 
გამოცემასთან საუბრისას დავით ლორთქიფანიძე ახალ პრემიერს და მის გეგმებს პოზიტიურად აფასებს. მისი განცხადებით, მამუკა ბახტაძემ საზოგადოებას საინტერესო წინადადებებით დაამახსოვრა თავი, თუმცა იქვე დასძენს, რომ მას მოუწევს დამატებითი პასუხების გაცემა „ნაციონალური მოძრაობისთვის“ გადარიცხულ თანხასთან დაკავშირებით. ყოფილი დეპუტატი იზიარებს მოსაზრებას, რომ შეიძლება მისი ანგარიშები მართლაც გამოიყენეს, მაგრამ ამბობს, რომ ამის უტყუარი მტკიცებულებები უნდა დაიდოს. 
„უნდა იყოს ადამიანი, რომელიც აღიარებს, რომ ეს მან გააკეთა და პოლიტიკურ ინსინუაციებს ჰქონდა ადგილი, უნდა თქვას, რატომ გააკეთა. მე 2011 წელს „ქართუ ბანკში“ გავხსენი ანგარიში ჩემი შვილების სახელზე. ხომ გახსოვთ, რა ხდებოდა მაშინ ბიძინა ივანიშვილის წინააღმდეგ. პენსიონერებიც კი მიდიოდნენ ბანკში, რომ ბიძინა ივანიშვილს დახმარებოდნენ. დღეს მე რომ მკითხონ, ეს რატომ გააკეთეო, პასუხს გავცემ, რომ სააკაშვილის რეჟიმს ვემიჯნებოდი და თავისუფლება მინდოდა.“

[bookmark: _Toc518041507]რომან გოცირიძე: „წულუკიანს იმიტომ არ უშვებენ, რომ მის ტყუპისცალს ვერ პოულობენ“ („ახალი თაობა“)

ავტ. ნონა ცაბაძე
„ახალ თაობასთან“ ინტერვიუში რომან გოცირიძე ვრცლად საუბრობს სტრუქტურულ ცვლილებებზე. „ნაციონალური მოძრაობის“ თავმჯდომარე მიესალემება განცხადებას იმასთან დაკავშირებით, რომ მთავრობის როლი ხელისუფლებაში ნაკლები უნდა იყოს, თუმცა იქვე დასძენს, რომ ამ ყველაფრის დაყვანა სამინისტროების შემცირებამდე არის არასერიოზული. მისი აზრით, სამინისტროების გაერთიანებას არანაირი შედეგი არ მოჰყვება, რადგან ქვედა სტრუქტურები იგივე რჩება, ასევე არ უქმდება ცენტრალური აპარატი. რაც შეეხება განცხადებებს მილიონობით თანხების დაზოგვაზე, ის ფიქრობს, რომ აღნიშნული არის ამომრჩევლის მოტყუება, ამის მაგალითად კი, გარემოს დაცვის და სოფლის მეურეობის სამინისტროების შერწყმას ასახელებს, როდესაც მოხდა მხოლოდ სამი, თუ ორი მოადგილის შეცვლა დანარჩენი ყველაფერი კი იგივე დარჩა. 
რომან გოცირიძეს მიაჩნია, რომ სამინისტროების შემცირება „წარუმატებელი“ მინისტრების სახლში გაშვებისთვის ხორციელდება. მაგალითისთვის რესპოდენტს სოზარ სუბარის სამ ნაწილად დაშლილი სამინისტრო მოჰყავს და აცხადებს, რომ იგივე ბედი ელის თეა წულუკიანს. მისი თქმით, სწორედ წულუკიანის ირიბ ან პირდაპირ დაქვემდებარებაში მყოფ სტრუქტურებში იყო შექმნილი დანაშაულებრივი სისტემა. 
ჟურნალისტის კითხვაზე, თუ რატომ არ გაუშვეს თეა წულუკიანი აქამდე, „ნაციონალური მოძრაობის“ წარმომადგენელი აცხადებს, რომ ხელისუფლება საგონებელშია ჩავარდნილი, რადგან არ იციან, თუ სად იპოვონ წულუკიანის ტყუპისცალი, რომელიც ყველა შავი საქმის „გამპრავებელი“ იქნება - „როდესაც ერთი ადამიანი 6 წელი ზის ერთ პოსტზე, ეს იმას ნიშნავს, რომ ის ფაქტობრივად შეუცვლელი ფიგურაა. ის შეუცვლელი ფიგურაა შავი საქმეების კეთებაში“ - აცხადებს გოცირიძე და სასაცილოს უწოდებს იმ ვერსიას, რომლის მიხედვითაც წულუკიანს იმიტომ არ უშვებენ პოსტიდან, რომ თითქოს მას კომპრომატები აქვს ბიძინა ივანიშვილზე. მისი თქმით, წულუკიანი ვერ იქნება კაკო ყაჩაღი, ტყეში გავარდნილი და დამშანტაჟებელი ივანიშვილისა. 
ინტერვიუს ბოლოს გოცირიძე მამუკა ბახტაძის განცხადებასაც ეხმაურება, რომელმაც მთავრობაში ახალი სახეების გამოჩენა დაანონსა და აცხადებს, რომ ამ მიმართულებით დიდი მოლოდინები არ აქვს, რადგან არც ერთი სერიოზული ადამიანი 5 ათას ლარზე საქართველოში უცხოეთიდან არ ჩამოვა. 

[bookmark: _Toc518041508]თამარ კორძაია: „თეა წულუკიანი, მინიმუმ უნდა დაიკითხოს“ („ახალი თაობა“)

ავტ. ნათია ხურცილავა
თამარ კორძაია „ახალ თაობასთან“ ინტერვიუში ხორავას ქუჩის ტრაგედიასთან დაკავშირებით შექმნილი დროებითი საპარლამენტო კომისიის მუშაობაზე საუბრობს. მისი თქმით, კომისიამ საზოგადოებას დაანახა ის, რაც მათ უნდა სცოდნოდათ, კერძოდ კი აჩვენა, რომ პროკურატურასა და შინაგან საქმეთა სამინისტროს არაფერი გაუკეთებია.  
„თუ ხელისუფლება ამ კომისიის რეკომენდაციებს არ შეასრულებს, მაშინ ამას ისევ მოჰყვება საზოგადოების უკმაყოფილება. ამას ხელისუფლება უნდა ხვდებოდეს.“
„რესპუბლიკური პარტიის“ წევრი მიიჩნევს, რომ საგამოძიებო უწყებაში უნდა მოხდეს თეა წულუკიანის, შს მინისტრის და ირაკლი შოთაძის გამოკითხვა, რადგან არც ერთი გამომძიებელი თავისი ნება-სურვილით საქმეს არ აყალბებს, რომ არა დავალება „ზევიდან“. თამარ კორძაიას განცხადებითვე, შექმნილმა კომისიამ აჩვენა, რომ სისტემური პრობლემები გრძელდება და 2012 წლის არჩევნების შემდეგ არ აღმოფხვრილა. ის თვლის, რომ ყველა ის სიმახინჯე, რაც „ნაციონალური მოძრაობის“ დროს არსებობდა, მოქმედი ხელისუფლების წარმომადგენლებმა გადმოიბარეს.  
ინტერვიუში კორძაია იხსენებს სახალხო დამცველის განცხადებას, რომლის მიხედვითაც საქმე თეთრი ძაფებით არის შეკერილი და  იქვე მოჰყავს მამუკა მდინარაძის  კომენტარი, რომელმაც ლომჯარიას შეფასებას  „ნაჩქარევი დასკვნები“ უწოდა. კორძაია მიიჩნევს, რომ მდინარაძე ახლა სიმართლესა და ხელისუფლებას შორის არის გაჩხერილი, თუმცა მას სიმართლის მხარეს დადგომა აუცილელად მოუწევს. 

ავტ. მარიამ მჭედლიშვილი
ანზორ აბრალავა თვლის, რომ სამინისტროების მექანიკური შეერთება შედეგს ვერ მოიტანს. გამოცემასთან ინტერვიუში ის მიანიშნებს მთავრობაში კვალიფიციური კადრების დეფიციტზე და აცხადებს, რომ მძიმე მდგომარეობაში მყოფი განათლების და მეცნიერების სამინისტროების სხვა უწყებასთან მიერთება არ უნდა მოხდეს. 
ყოფილი დეპუტატი ამბობს, რომ ხელისუფლება შორს არის ხალხისგან, რადგან მინისტრებთან საჭირბოროტო საკითხებთან დაკავშირებით შეხვედრა პრაქტიკულად შეუძლებელია. აბრალავა ასევე მიიჩნევს, რომ გადამდგარი გიორგი კვირიკაშვილი დღეს მოქმედ მაღალჩინოსნებთან შედარებით ბევრად უკეთესი იყო. ის გაოგნებულია, თუ როგორ დაირაზმნენ ყოფილი პრემიერ-მინისტრის მიმართ ადამიანები, ვინც მას თანამდებობაზე ყოფნის დროს „თვალებში შესციცინებდა“. 
რესპოდენტი „ახალ თაობასთან“ საუბრისას ვადამდელი საპარლამენტო არჩენების საკითხსაც განიხილავს და ამბობს, რომ დღესდღეობით ქვეყანაში არ ჩანს ისეთი პოლიტიკური ძალა, რომელიც ხელისუფლების ხელში აღებას შეძლებს. მისი თქმით, „ქართული ოცნება“ ოპოზიციად მხოლოდ „ნაციონალურ მოძრაობას“ განიხილავს, და მას არ უნდა თანამშრომლობა იმ ჯგუფებთან, რომლებიც კომპეტენციითა და წესიერებით გამოირჩევიან - „პოლიტიკაში ბატონობს ნაცმოძრაობა თავისი ენჯეოებით. ეს არასამთავრობოები წულუკიანს იმიტომ ემტერებიან, რომ ის მათ ღირსეულ პასუხს სცემს. ეს ხალხი ხელისუფლებას კარნახობს ვინ უნდა იყოს პროკურორი, იუსტიციის მინისტრი და ა.შ. ეს არ არის ნორმალური.“ - აცხადებს ყოფილი დეპუტატი, რომელიც თვლის, რომ თეა წულუკიანმა თანამდებობა არ უნდა დატოვოს. 
ინტერვიუს ბოლოს ანზორ აბრალავა მოუწოდებს ბიძინა ივანიშვილს, მოხდეს სახელმწიფო ორგანოებში დასაქმებულთა ნარკოტესტირება - „ არ არის ნორმალური, რომ მოხელეები არ არიან შემოწმებულნი ნარკოტიკების მოხმარებაზე.“

ავტ. ნათია ხურცილავა
გამოცემასთან მაია მიმინოშვილი ვრცლად საუბრობს განათლების სისტემაში არსებულ პრობლემებზე. ის არასახარბიელოს უწოდებს შედეგს, რომლის მიხედვითც გამოსაშვებ გამოცდებში 11 ათასზე მეტი მოსწავლე ჩაიჭრა და აცხადებს, რომ ტესტების სირთულეზე საუბარი ზედმეტია, რადგან კომპიუტერზე ადაპტირებული ტესტების სისტემა მაქსიმალურად ერგება კონკრეტული მოსწავლის შესაძლებლობას. 
მიმინოშვილი მიიჩნევს, რომ დღეს სასკოლო განათლების სისტემას სერიოზული პრობლემები აქვს. ის ყურადღებას ამახვილებს საერთაშორისო და სახელმწიფო კვლევის შედეგებზე, რომლის მიხედვითაც 9-10 წლის მოსწავლეების 14% წიგნიერების დონის დაბალ საფეხურის მიღმაა, დაახლოებით 40% კი ზღვარზე. მიმინოშვილის თქმით, თუ ხსენებულ 40% სათანადო ყურადღება არ მიექცევა, ასეთ მოსწავლეებს შემდეგ საფეხურზე გაუჭირდებათ არა მარტო ჰუმანიტარული საგნების, არამედ მათემატიკის, ქიმიის და ფიზიკის ათვისება. რესპოდენტი ასევე საუბრობს საერთაშორისო კვლევის PISA-ს შედეგებზე, რომელშიც საქართველო 70 მონაწილე ქვეყანას შორის ბოლო მეოთხედშია.  
ჟურნალისტის შეკითხვაზე, თუ რატომ არ ხდება განათლების სამინისტროს მხრიდან პრობლემის აღიარება, მიმინოშვილი აცხადებს, რომ სამინისტროში ხშირად იცვლებიან მინისტრები და, შესაბამისად, პოლიტიკა არათანმიმდევრულია, რადგან ყოველი ახალი ხელმძღვანელი ცდილობს ისეთი რამ დაგეგმოს, რომ მოკლევადიან პერიოდში ხელშესახები შედეგი ჰქონდეს, რაც ძალიან საშიშ პრეცენდენტს წარმოადგენს. რესპოდენტს მიაჩნია, რომ ხსენებული სისტემის ფეხზე დაყენებას ათი, ან მეტი წელი სჭირდება. 

სტატიაში მოყვანილია ინგა გრიგოლიას „ფეისბუქის“ სტატუსი, სადაც ის აცხადებს, რომ მასზე მოძალადე მანიაკმა ღია ნომრიდან კვლავ დაურეკა. ჟურნალისტი ფიქრობს, რომ პროკურატურას მასზე ხორავას ქუჩაზე მომხდარი მკვლელობის და პროკურატურის მძაფრი კრიტიკის გამო ზემოქმედების მოხდენა უნდოდა და სწორედ ამიტომ არ შეუზღუდა მოძალადეს ზარების უფლება.
პროკურატურაში კი აცხადებენ, რომ რ.ნ.-ს მიმართ შეურაცხადობის გამო შეწყდა სისხლის სამართლებრივი დევნა, და იგი ამ ეტაპზე იმყოფება ფსიქიატრიულ დაწესებულებაში, შესაბამისად, მის მიმართ ვეღარ გავრცელდება საქართველოს „პატიმრობის კოდექსის“ 79-ე მუხლის მეორე ნაწილით გათვალისწინებული შეზღუდვები. 

